
HAFGAN





Alaw—"Spaen-Wenddydd."






Y teulu mwyn hael-gu mewn hedd,

Rhowch osteg, rai glandeg eu gwedd;

I ddatgan un haf-gan yn hy,

Hen dirion arferion a fu,

Mewn llawer ty 'roedd cennad da,

Ac enw hyf i ganu Ha;

Fel pob creadur sy'n ei ryw,

Ag aml dôn yn canmol Duw.



Mae'r ddaear oedd fyddar, wedd fud,

Mae'r coedydd, mae'r bronnydd mawr bryd,

Mae'r dyffryn yn deffro ei holl wraidd,

Mae eginoedd y gwenith a'r haidd,

Mae llaeth a maidd, mae llwythau mwyn,

O ffrwythydd haf yn ffraeth ymddwyn;

Mae pob creadur yn ei ryw

Ag aml dôn yn canmol Duw.



Gan hynny gwnawn synnu 'mhob swydd,

Ystyriwn a gwelwn i'n gŵrydd,

Ddoethineb dawn undeb Duw Ne,

Yn trefnu pob peth yn ei le;

Y mawr dymhorau, ffrwythau ffri,

Er hynny, anufudd ydym ni,

A phob creadur yn ei ryw

Ag aml dôn yn canmol Duw.



Rhoed i ni, heb fawr brofi mo'r braw

Bob mwynder a llawnder i'n llaw;

'Nifeiliaid a defaid ar dir,

Y rhei'ny sy'n hardd inni'n wir,

Pob peth yn glir i'n porthi'n glau,

A ninnau er hyn heb 'difarhau;

A gweled pob greadur gwiw

Ag aml dôn yn canmol Duw.

